
Мазкур журнал Вазирлар Маҳкамаси ҳузуридаги Олий аттестация комиссияси Раёсатининг 2022 йил 30 
ноябрдаги 327/5-сон қарори билан тарих, иқтисодиёт, фалсафа, филология, юридик ва педагогика 
фанлари бўйича илмий даражалар бўйича диссертациялар асосий натижаларини чоп этиш тавсия этилган 
илмий нашрлар рўйхати (Рўйхатга) киритилган. 

Электрон журнал 1368-сонли гувоҳнома билан давлат рўйхатига олинган. 

Муассис: “SCIENCEPROBLEM S TEAM” масъулияти чекланган жамияти.

soʻng mamlakat iqtisоdiyoti va impоrt salоhiyatini оshirishda paxta yakkahоkimligiga chеk 

qoʻyish bilan birga sоhani fan va tеxnоlоgiyaning zamоnaviy yutuqlari asоsida rivоjlantirish 

siyosatini qoʻllamоqda. Ayni paytda, Oʻzbеkistоnda paxtachilik tarixi, sоhaning yutuq va 

kamchiliklarini ilmiy asоslarda oʻrganish ham dоlzarb vazifalardan sanaladi.  

Metodlar va oʻrganilganlik darajasi. Tarixiy-qiyosiy hamda umumiy tahlillar asosida 

xulosa berish, xolislik, ilmiylik, tarixiy yondashuv, tizimlashtirish tadqiqotning metodologik 

asosini tashkil qilib, muammoni oʻrganilganlik darajasini tahlil qilish, mavzu boʻyicha birlamchi 

arxiv hujjatlari, Oʻzbеkistоn tarixida paxtachilikning mustamlakachilik va sоvеt davridagi 

muammоlari birmuncha yaxshi oʻrganilgan mavzulardan biri. Paxtachilik Rоssiya impеriyasi 

sanоatining muhim sоhasini tashkil etgani sabab, ushbu yoʻnalishdagi ilk ishlar XIX asrda 

Turkistоn oʻlkasidagi mahalliy maʼmurlar tоmоnidan amalga оshirilgan. Dastlabki nashrlar 

maqоla shaklida, kеyinrоq maxsus kitоblar va mоnоgrafiyalar koʻrinishda eʼlоn qilindi. 

Tadqiqot natijalari. Turkiston general-gubernatorligi tashkil topgandan soʻng, “Oʻrta 

Osiyo asta-sekin rossiyaning ichki xoʻjalik aylanmasiga tortilib, bu yerda sanoat, yogʻ-moyni 

qayta ishlash va boshqa korxonalar vujudga kela boshladi. XX-asrning 80-yillarida Moskvalik 

toʻqimachilik ishlab chiqaruvchilari Shimoliy Amerikadan uzuntolali paxtaning yangi navlarini 

olib kela boshladilar, bu esa mahalliy ishlab chiqarishni anʼanaviy tarmogʻi hisoblangan – Oʻrta 

Osiyo paxtasining hosildorligi va sifatini keskin oshirdi»[1;808-b.]. 

XIX-asrning ikkinchi yarmida chor xukumati paxtachilikni rivojlantirishga, oʻz 

toʻqimachilik sanoatini paxta xomashyosi bilan taʼminlashga alohida eʼtibor berdi. Shu 

maqsadda mahalliy gʻoʻza navining oʻrniga, tolasi uzun va pishiq, hosildorligi yuqori boʻlgan 

amerika paxta navi joriy qilina boshlandi. 1899 yilda Turkiston general-gubernatorligi 

tarkibidagi Samarqand oblastida Mirzachoʻl tajriba paxta dalasi hamda Fargʻona oblastida 

Andijon tajriba paxta dalasi paxta navini yaxshilash uchun tashkil qilindi[2;108-b.]. 

Oʻzbekiston Respublikasi Milliy arxivida saqlanayotgan Dehqonchilik va Davlat mulklari 

boshqarmasining 7-fondi materiallari orasida mustamlaka davrida Turkiston oʻlkasida, 

xususan Fargʻona vodiysida paxtachilikning rivojlanishida tajriba paxta dalalarining tutgan 

oʻrni bayon etilgan koʻplab arxiv hujjatlari uchraydi. 

Mazkur muassasalarning faoliyatiga doir yozuv mashinkasida yozilgan va qoʻlyozma 

hujjatlar orasida bayonnomalar, oʻlkadagi yuqori va markaziy boshqaruv idoralari bilan olib 

borilgan turli yozishmalar mavjud boʻlib, ularda paxta tajriba dalalari hamda 

plantatsiyalarining nomlari, qaerda joylashgani haqidagi maʼlumotlar, paxtani iqlimlashtirish 

va mahalliy sharoitga mos navlarini yaratish yuzasidan olib borilgan chora-tadbirlar aks etgan. 

Oʻzbek xalqining haqqoniy tarixini tiklashda arxiv hujjatlarining ahamiyati kattadir. 

Ilgari oʻrganilmagan, istibdod mafkurasiga mos tushmaganligi uchun chetlab oʻtilgan arxiv 

hujjatlarini ilmiy muomalaga kiritish chorizm va shoʻro mustamlakachilari siyosatining asl 

mohiyatini ochib beradi va xalqimizni haqiqiy tarixini yoritishga yordam beradi[3;7-8-b.]. 

Fargʻona oblastidagi Andijon va Oʻsh uezdlari boʻyicha Davlat mulklari mudirining 1902-

yil 12-dekabrda chiqish jurnalida № 465-raqami bilan qayd etilib, Turkiston oʻlkasi 

Dehqonchilik va Davlat mulklari boshqarmasiga Andijon shahridan yuborgan aloqa xatida, 

mazkur uezdlardagi paxtachilikning holati yoritib berilgan. Yozishmada barcha firmalar, 

Andijon tajriba paxta dalasida eng yaxshi natijalar bergan chigitlarni, aholi oʻrtasida tekinga 

tarqatishi va yetishtirilgan paxtani tajriba paxta dalasi binosidagi jin mashinasida tozalash 

majburiyatini qoʻyishi, katta xarajatlarsiz chigitni qaytadan qoʻlga kiritib, mahalliy sharoitlarga 

koʻra yangi, bir xil navdagi chigitlarni Andijon uezdi boʻyicha paxta yetishtiradigan aholiga 

qaytadan tarqatish imkoniyati yuzaga kelgani bayon etilgan[4;137-b.]. 

Turkiston oʻlkasi Dehqonchilik va Davlat mulklari boshqarmasining qishloq xoʻjaligi 

boʻyicha mutaxassisi, agronom Ponyatovskiy hamda Fargʻona oblast boshqarmasining qishloq 

xoʻjaligi boʻyicha mutaxassisi S.A.Melik-Sarkisyan tomonidan tuzilgan yillik hisobotlarda ham 

tajriba paxta dalalari va plantatsiyalarining faoliyatiga doir maʼlumotlar uchraydi. 

Ponyatovskiyning 1903- yil 5-iyunda № 9-chiqish raqami bilan qayd etilib, boshqarma boshligʻi 

nomiga taqdim etgan hisobotida, muassasa koʻzdan kechirilganda aniqlangan holat bayon 

etilib, Andijon tajriba paxta dalasini Andijon shahri yaqinidagi Avgʻon-bogʻ degan yerda 

joylashgani, bogʻdagi koʻpgina katta daraxtlar kesib olib tashlanmagani, boʻyiga va eniga 

oʻtqazilgan ariqlar koʻmilishi kerakligi, bogʻdagi qiyalik, nishоb yerlar tekislanishi va almashlab 

ekish uchun moslanishi zarur ekani, bu ishlarni amalga oshirmasdan turib tajriba ishlarini 

oʻtkazishni imkoni yoʻqligi, shu paytga qadar olib borilgan ishlar esa tajriba xarakteriga ega 

boʻlmasdan, faqat namoyish qilishdan iborat boʻlgani haqida tanqidiy baho berilib, tajriba 

dalasining vazifasi paxtachilikda gʻoʻza navlarini yaxshilashdan iborat boʻlsa-da, biroq hatto 

mineral oʻgʻitlarni ham yoʻqligi aniqlangani taʼkidlab oʻtilgan. 

Andijon tajriba paxta dalasining mudiri, agronom A.Muxin tomonidan 1909-yil 20-

iyunda №75-chiqish raqami bilan qayd etilib, Turkiston oʻlkasi Dehqonchilik va Davlat mulklari 

boshqarmasiga joʻnatilgan hisobotda 1907 va 1908-yillarda Andijon tajriba paxta dalasida 

amalga oshirilgan ishlar, jumladan ob-havoni meteorologik kuzatishlarni yillik jadvali ham aks 

etgan. Paxta ekilgan yerlarda mineral oʻgʻitlarni qoʻllash boʻyicha oʻtkazilgan tajribalarda, 

kunjaradan mineral oʻgʻit sifatida foydalanilgani, ayniqsa kunjara bilan superfosfat 

aralashmasidan tayyorlangan oʻgʻit solingan yerlarda paxtadan yuqori hosil olingani bayon 

etilgan. Bundan tashqari, paxta dalalarini necha marta sugʻorish, chopiq qilish, gʻoʻzalarni 

oralatib ekish hamda chekanka qilish yaʼni chilpib chiqish boʻyicha oʻtkazilgan tajribalarni 

natijalari ham yoritilgan. Hisobotda, 210 kvadrat metr maydonga boʻlib ekilgan 12 xil paxta 

navlari yoki 100 kvadrat metr maydonga boʻlib ekilgan 8 xil paxta navlarining har biridan bir 

desyatina maydondan necha pud va funt hosil olingani toʻgʻrisidagi taqqoslash jadvali, 

shuningdek, suli, makkajoʻxori, lavlagi, kartoshka, mosh yetishtirilgan maydonlar bilan ikki 

dalali almashlab ekilgandagi umumiy paxta hosildorligi boʻyicha ham solishtirma jadval qayd 

etilgan. 

Andijon tajriba paxta dalasi mudiri A.Muxin tomonidan qoʻlda yozilib, 1909-yil 11-

noyabrda №151 raqami bilan qayd etilib, Turkiston oʻlkasi Dehqonchilik va Davlat mulklari 

boshqarmasiga joʻnatilgan, Andijon tajriba paxta dalasi nomini paxtachilik stansiyasi deb 

oʻzgartirish toʻgʻrisida ishlab chiqilgan rejada, mazkur muassasada bu paytga kelib 20 ga yaqin 

gʻoʻza navlari mavjudligi, ularning ayrimlari tezpisharligi, baʼzilari hosildorligi, boshqalari esa 

tolasining sifatliligi bilan ajralib turishi, baʼzi bir sifatli paxta navlarini chigitlarini paxta 

yetishtiruvchi aholi oʻrtasida koʻp miqdorda tarqatish maqsadga muvofiq ekanligi bayon 

etilgan. Andijon uezdi va Andijon shahri hududida turli muddatga ijaraga beriladigan davlatga 

qarashli: Ashurbek Oʻrdasida 11/2 desyatina, Nasriddinbek bogʻida 14 desyatina, Yorboshi 

bogʻida 10 desyatina, 1-chi Boʻtaqora uchastkasida 45 desyatina, 2-chi Boʻtaqora uchastkasida 

29 desyatina va Tuyachida 48 desyatina paxta ekish uchun qulay yer maydonlari borligi bayon 

etilgan. 

Dehqonchilik departamenti tomonidan ijaraga beriladigan davlatga qarashli paxtachilik 

boʻyicha Andijon tajriba dalasi 1900 yildan boshlab faoliyat koʻrsatgan va 2 ta yer 

uchastkalaridan iborat boʻlgan. Ulardan biri “Avgʻonbogʻ” deb nomlanib, ilgari Xudoyorxonga 

tegishli boʻlgan, va uncha katta boʻlmagan “Sariquy” uchastkasi esa, Andijon uyezdining Xakan 

volosti markazidagi paxta ekiladigan hududda, Andijon shahridan 31/2 verst masofada, shahar 

bilan “Katta Dovon” oraligʻida, Andijon — Asaka katta tosh yoʻli hamda temir yoʻl polotno 

(koʻtarma) sini yonida joylashgan. Dalaning umumiy maydoni 211/2 desyatinani tashkil etib, 

yangidan oʻtqazilgan ariqlar oʻz suvini Andijonsoydan oqib keladigan Guliston ariqdan 

olgan[5;86-93-b.]. 

Andijon tajriba paxta dalasining asosiy sinov obyekti gʻoʻza oʻsimligini ikki dalali 

almashlab ekish hisoblangan. 1905-yildan boshlab tanlash va chatishtirish yoʻli bilan gʻoʻzaning 

yangi navlarini yaratish boshlandi; 1906-yildan kunjara aralashmali mineral oʻgʻitlar bilan 

tajribalar olib borildi; 1908-yildan gʻoʻzani qator oralatib ekish boʻyicha tajribalar oʻtkazildi; 

1909-yildan Samarqand oblastidagi Mirzachoʻl paxta tajriba dalasidan namuna olib, yangi 

usuldagi ikki dalali almashlab ekish yoʻlga qo‘yildi[6;105-106-b.]. 

Turkiston oʻlkasi Dehqonchilik va Davlat mulklari Boshqarmasidan 1912-yil 16-fevralda 

№3092-chiqish raqami bilan Andijon tajriba paxta dalasi mudiriga joʻnatilgan xatda, 

Andijondagi “Aka-uka Kraftlar” ning paxta tozalash zavodida saqlanayotgan, Kavkazga ekish 

uchun joʻnatilishi lozim boʻlgan yetti ming pud paxta chigitlarini sifatini, ekish uchun 

yaroqliligini tekshirib, qisqa fursat mobaynida Boshqarmaga maʼlum qilishlik soʻralgan. 1912-

yil 2-mart kuni A.Muxinning nomidan telegraf orqali joʻnatilgan №4292-raqamli telegramma, 

Boshqarmada 1912-yil 3-mart kuni №3685-raqami bilan qayd etilib, telegrammada chigitlar 

koʻzdan kechirilgani, yaxshi holatda saqlangani, uchinchi mart kuni temir yoʻl orqali joʻnatilishi 

xabar qilingan. Andijon tajriba paxta dalasidan joʻnatiladigan chiqish hujjatining yuqori chap 

burchagida qoʻyilgan shtamp, yaʼni rasmiy qogʻozlarga bosiladigan toʻrtburchak muhrda 

ilgarigi “Andijon tajriba dalasi” degan yozuv, 1912-yildan boshlab “Paxtachilik boʻyicha Andijon 

tajriba dalasi” degan yozuv bilan almashtirildi. Andijon tajriba paxta dalasi mudiri A. Muxin 

telegrammadan tashqari, Boshqarmaga 1912-yil 2-mart kuni yuborgan №3092-raqamli xatiga, 

Kavkazga joʻnatiladigan paxta chigitlarini koʻzdan kechirilgani haqida tuzilgan akt, yaʼni 

dalolatnomani ham ilova qilgan. Mazkur dalolatnoma Andijon tajriba paxta dalasi mudiri 

A.Muxin, Andijon uezdining paxtachilik boʻyicha instruktorlari Nikolaev va Alesho tomonidan, 

1912-yil 2-mart kuni, Asaka volostida joylashgan, Qoʻqondagi “Aka-uka Kraftlar” kontorasining 

firmasiga tegishli, paxta tozalash zavodida tuzilgan va imzolangan boʻlib, temir yoʻl orqali Asaka 

stansiyasidan Kavkazga joʻnatilishi lozim boʻlgan paxta chigitlari sinchiklab koʻzdan kechirilib, 

tekshirilganda chigitlar birinchi terim paxtadan olingani, toʻliq holdaligi, usti yopiq 

omborxonada saqlanayotgani qayd etilgan. Boshqa hujjatlarda, 1912-yil 8-mart kuni Asaka 

stansiyasidan Kavkazga joʻnatilgan 5 vagon paxta chigitlarini ikkinchi partiyasini ham yuqorida 

koʻrsatib oʻtilgan mutaxassislar koʻzdan kechirishgani va ularga xizmati evaziga tegishli haq 

toʻlangani bayon etilgan[7;3,17,24,25,27-b.]. 

Rossiya imperiyasi Dehqonchilik va Davlat mulklari Bosh boshqarmasining chiqish 

hujjatlari jurnalida 1913-yil 25-iyunda №38700-raqami bilan qayd qilinib joʻnatilgan, 

Turkiston oʻlkasi Dehqonchilik va Davlat mulklari boshqarmasida 1913-yil 8-iyulda №12392-

raqami bilan kirish jurnalida qayd qilingan xatda koʻrsatilishicha, Amerikadan, Villet firmasidan 

olib keltirilgan 31 ta qopdagi umumiy ogʻirligi 70 pud 24 funt boʻlgan paxta chigiti Toshkentga 

yuborilgani qayd etilgan. Turkiston oʻlkasi Dehqonchilik boshqarmasidan 1913-yil 9-iyulda 

Toshkentdagi davlat qishloq xoʻjalik omborlari boshqaruvchisi A.I.Dinin nomiga yuborilgan 

№1244-raqamli xatda, yuqorida qayd etilgan 31 qop paxta chigitini omborxonaning yopiq 

binosida alohida farmoyish berilishiga qadar saqlab turish koʻrsatilgan. Turkiston oʻlkasi 

Dehqonchilik boshqarmasidan 1913-yil 18-sentyabrda qishloq xoʻjaligi boʻyicha katta 

mutaxassis N.M.Studenovga hamda Turkiston Entomologiya stansiyasi mudiri V.I.Plotnikovga 

joʻnatilgan №16893 va №16894-sonli xatlarda, Amerikadagi Villet firmasidan keltirilib, 

Toshkentdagi davlat qishloq xoʻjalik omborida saqlanayotgan paxta chigitlarini dezinfeksiya 

qilish, yaʼni zararli mikroblardan tozalash, zararlantirish ishini birgalikda amalga oshirish 

toʻgʻrisida topshiriq berilgan. Dezinfeksiyadan soʻng esa, Nikolay Mixaylovich Studenov ushbu 

chigitlarni qaysi joylarga tarqatish kerakligi haqida loyiha tuzishi toʻgʻrisida, xat orqali yozma 

koʻrsatma berilgan[8;1-2,4-6-b.]. 

Andijon tajriba paxta dalasining nomi 1914-yildan boshlab Andijon qishloq xoʻjalik 

tajriba stansiyasi deb oʻzgartirildi. Stansiyaning direktori A.Muxin tomonidan Turkiston oʻlkasi 

Dehqonchilik va Davlat mulklari boshqarmasiga 1914-yil 5-aprelda joʻnatilgan №181-raqamli 

xatga koʻra, 1913-yilda tajriba stansiyasida paxta xomashyosini sotishdan 2555 rubl 83 kopeek 

hamda chigitlarni sotishdan esa 385 rubl 65 kop. daromad olingan[9;70-b.]. 

Andijon qishloq xoʻjalik tajriba stansiyasining direktori A.Muxin tomonidan Turkiston 

oʻlkasi Dehqonchilik va Davlat mulklari boshqarmasiga 1914-yil 7-oktyabrda joʻnatilgan 

№654-raqamli xat, Boshqarmada kirish hujjatlari jurnalida 1914-yil 23-oktyabrda №16446 

raqami bilan qayd etilgan, ushbu hujjatda 1914-yilda tajriba stansiyasida 10 desyatina 2294 

kvadrat sajen uchastkaga ekilgan chigitdan 880 pud paxta xomashyosi yetishtirilib, olingan 

paxta hosilidan 293 pud tola va 587 pud chigit ajratib olingan. Chorakorlarga ijaraga berilgan 3 

desyatina 200 kv. sajen uchastkada 240 pud paxta xomashyosi yetishtirilib, undan 80 pud tola 

va 160 pud chigit ajratib olingani, kelishilgan shartlarga koʻra chorakor oʻzining hissasi boʻlgan 

120 pud paxta xomashyosi uchun ham toʻlovni amalga oshirishi lozim bo‘lgan[10;108-b.]. 

Arxiv hujjatlaridan aniqlanishicha, Andijon qishloq xoʻjalik tajriba stansiyasidagi paxta 

dalasida ham chorakorlar mehnatidan foydalanilgan. Chorakorlik – yer ijarasi turlaridan biri 

boʻlib, bunda chorakor mehnat haqi evaziga, yetishtirilgan paxta xomashyosining toʻrtdan bir 

qismini olgan[11;508-b.]. 

Andijon qishloq xoʻjalik tajriba stansiyasi direktori A. Muxin tomonidan 1915-yil 13-

iyunda chiqish jurnalida №364-raqami bilan qayd etilib, Turkiston oʻlkasi Dehqonchilik va 

Davlat mulklari boshqarmasiga joʻnatilgan, 1915-yil 16-17-fevralda tajriba stansiyasida boʻlib 

oʻtgan viloyat Kengashini birinchi yigʻilishi jurnali bayonnomasiga koʻra, yigʻilishda stansiya 

direktori, Kengash raisi A.Muxin, Fargʻona viloyati agronomi S.F.Grigorev, Fargʻona seleksiya 

stansiyasining mudiri A.E.Lyubchenko, stansiya boʻlimlari mudirlari qatnashgan. Seleksiya 

boʻlimining 1915-yil uchun ish rejasiga koʻra, gʻoʻzani eng yaxshi ayrim navlaridan olingan 

chigitlarni ekib, ularni unib chiqishi, tezpisharligi, hosildorligi, tolasining uzunligini va 

pishiqligini sinab koʻrish koʻzda tutilgan. Shuningdek, hosildorligini katta maydonda ekib sinab 

koʻrish uchun №226-raqamli Triumf navini koʻpaytirish, shuningdek, Ashmuni+King hamda 

King+Qora chigit gibrid, yaʼni chatishmalarini ikkinchi boʻgʻinini ekish rejalashtirilgan[12;48-

50-b.]. 

Andijon qishloq xoʻjalik tajriba stansiyasida va Fargʻona seleksiya stansiyasida 

yetishtirilgan paxta mahsuloti xomashyo, tola hamda chigit shaklida sotilgan va olingan 

daromadlar toʻgʻrisida muntazam ravishda Turkiston oʻlkasi Dehqonchilik va Davlat mulklari 

boshqarmasiga hisobotlar topshirilgan. Masalan, 1915-yil 13-iyunda №366-raqami bilan qayd 

etilib, Andijon tajriba stansiyasidan Dehqonchilik boshqarmasiga joʻnatilgan hisobot ancha 

batafsil bayon etilgan. Unda qayd etilishicha, 1914-yilda stansiyada 45 pud 9 funt (narxi 101 

rubl. 75 kop.) paxta xomashyosi, 442 pud 33 funt (narxi 7179 rubl 01 kop) paxta tolasi va 397 

pud 30 funt (narxi 351 rubl 99 kop) chigit sotilgan. Seleksiya stansiyasida esa 1914-yilda 

37.800 rubllik paxta tolasi va 1327 rubl 55 kopeyklik chigit sotilgan[13;86-91-b.]. 

Andijon tajriba qishloq xoʻjalik stansiyasida 1915-yil 29-dekabrdan 1916-yil 2-

maygacha amalga oshirilgan ishlar haqidagi hisobot materiallari, 39 varaqdan iborat 

hujjatlarda aks etgan. Dehqonchilik vazirligining Dehqonchilik Departamentini IX-boʻlimi 

tomonidan 1915-yil 20-dekabrda №14055-raqami bilan qayd etilib, Turkiston oʻlkasining 

Dehqonchilik va Davlat mulklari boshqarmasiga yuborilgan rasmiy xati, 1915-yil 29-dekabrda 

№13947-raqami bilan hujjatlarni kirish jurnalida roʻyxatga olingan. Xatda bayon etilishicha, 

1916-yilda Andijon tajriba stansiyasining taʼminoti uchun 39.750 rubl ajratilgan boʻlib, ushbu 

mablagʻdan 13.800 rubli shaxsiy tarkibni taʼminoti uchun va 25.950 rubl esa xoʻjalik ehtiyojlari 

uchun sarflanishi xarajatlar smetasida koʻrsatilgan. Harajatlarning buromad (rasxod) qismida 

tajriba stansiyasi mudiri, shuningdek, ximiya laboratoriyasi, seleksiya boʻlimi, meteorologiya 

boʻlimi, dala ishlari va bogʻdorchilik boʻlimlari mudirlarining 1916-yilda oladigan maoshlari 

koʻrsatilgan. Selesiya boʻlimini taʼminoti uchun ajratiladigan mablagʻda muntazam ishlaydigan 

ishchini yillik maoshi 420 rubl., vaqtincha 9 oy muddatga olingan ishchi 270 rubl., vaqtincha 5 

oy muddatga olingan ishchi esa 150 rubl. maosh olishi belgilangan. Shuningdek, ushbu boʻlimda 

3,5 desyatinani oʻgʻitlash va seleksiya ekinlari uchun 125 rubl, bir kunga yollanadigan ishchilar 

uchun xarajatlarga esa 525 rubl ajratilgan. Dala ishlariga oid xarajatlarda dala nazoratchisiga 

602 rubl., doimiy ishchi uchun 420 rubl., 8,5 desyatinaga ekin ekish uchun xarajatlarga 1.275 

rubl ajratilgan. Meteorologik boʻlimda ekin ekishga ajratilgan 2 desyatina tajriba uchastkasiga 

ishlov berish uchun 600 rubl., 6 oy muddatga olinadigan ishchiga 210 rubl., oʻlchov asboblari 

sotib olishga 200 rubl., ehtiyotdan olib qoʻyiladigan termometrlar uchun 30 rubl 

ajratilgan[13;1-5-b.]. 

Xulosalar. Shu oʻrinda aytish mumkinki, mustamlaka davrda Turkiston oʻlkasida, 

xususan Fargʻona vodiysida Andijon tajriba paxta dalasi va boshqa paxtachilik 

plantatsiyalarining paxtachilikni rivojlanishida muhim oʻrin tutgani haqidagi maʼlumotlar, 

arxiv hujjatlarini tahlil etish orqali ilmiy muomalaga kiritildi. 

Mazkur muassasaning ish hujjatlarida, mahalliy paxta navi hamda Amerika paxta navini 

mukammallashtirish borasida olib borilgan ilmiy tajribalar oʻz aksini topgani, arxiv 

maʼlumotlarini oʻzaro taqqoslash jarayonida aniqlandi. 

